
Estratexias metodolóxicas que poden servir de axuda para o traballo diario cun alumno/a con atraso madurativo

· A nivel curricular

· Pola análise feita do desenvolvemento xeral deste alumnado, a resposta educativa debe partir dun establecemento claro e preciso de obxectivos mínimos das distintas materias, dun axuste metodolóxico que lles facilite o acceso ao currículo, flexibilidade na temporalización para a execución de tarefas e dunha coordinación estreita entre o profesorado e a familia.

· Adaptar os textos en extensión e complexidade, facendo un resumo ou un esquema, mapa conceptual, etc, do máis significativo que teñan que memorizar o alumno/a.
·  Organizar e visualizar o vocabulario máis funcional de cada tema  e definilo dunha maneira sinxela e facilmente comprensible.
· Seleccionar e adaptar aquelas actividades máis significativas. 

· Dadas as dificultades significativas que soe presentar este alumnado no seu proceso de aprendizaxe, aconséllase planificar actividades recorrentes ou reiterativas para facilitar a asimilación dos distintos contidos e evitar o posible esquecemento.
· Buscar a funcionalidade das aprendizaxes propiciando que o alumno/a poida utilizalos na vida cotiá.

· Globalizar as distintas aprendizaxes relacionando todas as áreas.

· Partir sempre do que lle interesa.
· É moi importante que o alumnado conte cun ambiente comunicativo no que se empreguen mensaxes claras con frases curtas, deberase presentar a información en termos sinxelos, claros (detallar todo), cunha linguaxe directa e ir das partes ao todo.
· Para facilitar a comprensión e axudar á focalización da atención é apropiado proporcionar instrucións verbais da secuencia de pasos a seguir ata rematar unha tarefa.
· Tamén para paliar as dificultades que poida  haber na comprensión, resulta eficaz o uso de estratexias encamiñadas a facer inferencias da información, é dicir, pódenselle formular, a este alumnado, preguntas como por exemplo: Por que che parece que ese personaxe realizou esa acción?.
· Axudar dando pautas e guiando ao alumno/a na organización da expresión tanto oral como escrita, e dicir: irlles facendo preguntas do tipo: Quen é o protagonista? Que facía? Que lle aconteceu?. 
· Fraccionar as mensaxes escritas coa finalidade de facilitarlles a comprensión.

· Darlles máis tempo para a execución de actividades, exames, etc.

· Traballar o significado de expresións ambiguas, con sentido figurado, metáforas, etc, xa que a comprensión deste alumnado parece bastante literal.
· Favorecer a adquisición de conceptos concretos, sempre que sexa posible, a través de vivencias e imaxes ou outras axudas visuais.
· Preparar previamente as lecturas, de xeito resumido, e a ser posible en base a textos que posteriormente se vaian a traballar na aula, co fin de favorecer a participación do/a alumno/a nas actividades do grupo.
· Procurar un ambiente estruturado de xeito que poida anticipar as actividades que se van realizar durante o día, é dicir, convén proporcionarlles un entorno seguro, predicible, estable e rutinas diarias.
· Tendo en conta que poden presentar dificultades de relación, aconséllase empregar o reforzo positivo como a medida máis eficaz para estimular ao alumnado de cara ás tarefas escolares e deste xeito potenciar a súa autoestima e autoconcepto. Aconséllanse  anotacións  nos cadernos, por parte do profesorado, do tipo: “moi ben ”, “estás traballando moito”,...
· Tamén co fin de aumentar a súa motivación parece adecuado proporcionarlles situacións nas que poidan acadar o éxito, evitando, na medida do posible, situacións de fracaso; de aí a necesidade de propoñerlles actividades nas que esteamos seguros, aínda que sexa con axuda, de que van a resolver eficazmente.
· A nivel de interacción cos iguais, débense propiciar actividades de carácter lúdico pero estruturadas, co propósito de que a través destas, adquiran hábitos de relación. Tamén sería adecuado propiciar actividades de aula nas que sexa necesario o traballo en equipo para deste xeito favorecer as iniciativas de interacción dos compañeiros/as con este alumnado e a inversa.
Existen gran variedade de actividades de tipo lúdico que  poden axudar a mellorar o nivel de relación deste alumnado e dos seus compañeiros/as. Estas actividades poderían ser desenvoltas nalgún momento do día ou da semana, en función das posibilidades, como actividades de descanso, de xogo, de relax, etc. Algunhas actividades de axuda neste senso pódense atopar no libro: “Relacionarnos bien. Programa de Competencia Social para niños/as de 4 a 12 años”. 2007. Ed. Narcea.

Tamén darlles certas responsabilidades na aula, responsabilidades que poidan realizar con éxito, (recoller  e repartir materiais, poñer a data na pizarra,...), axudaralles na relación cos iguais e favorecerá a aparición de condutas apropiadas.

Proporcionar e ensinar de xeito explícito modelos correctos de conduta social para que aprendan comportamentos apropiados en diferentes situacións e contextos.
Non deixalos nunca sos ante situacións novas ou pouco coñecidas.

Procurarlles unha boa ubicación na aula, sentalos cun compañeiro/a co que empatice ben e lle poida ser de axuda.

Tanto no ámbito da familia como no da escola é recomendable resaltarlles o que fan ben, e animalos e darlles pautas para mellorar nos aspectos que aínda non dominan.
Estas orientacións son válidas tanto para o ámbito educativo como para o entorno familiar. É importante que no desenvolvemento das mesmas centro e familia traballen de xeito coordinado.











